
Гастерофилез көптеген отандық және шет елдік ғалымдардың деректері
бойынша жиі тіркеліп, созылмалы ағымда өтетін аурулардың тобына жататын
және айтарлықтай шығын тигізетін ауру. Ауа райының жыл сайын өзгеруі
гастерофилездің Қазақстанның солтүстігінде таралуына, қоздырушының даму
биологиясына ықпалын тигізеді.

Зерттеудің мақсаты жылқының гастерофилезінің даму биологиясын
ескере, дерттену қарқынын анықтау.

Зерттеу жұмыстары Ақмола, Павлодар және Қарағанды облыстарына
қарасты жеке меншік шаруашылықтары, С.Сейфуллин атындағы ҚазАТУ
ветеринариялық медицина кафедрасының паразитология лабораториясында
жүргізілді.

Қыс уақытында гастерофилезге диагноз қою жылқы денесіне бекітілген
жұмыртқалар, қи тастап, тік ішекке бекінген дернәсілдеріне және сойылған
малдың ішек-қарнын толық емес паразитологиялық зерттеу әдістерімен, ал
жайылым кезінде жылқының мазасыздануын ескеріле жүргізілді.
Гастерофилдерді түріне дейін ажырату К.Я.Груниннің (1955) анықтамалығы
бойынша орындалды.

Зерттеу жұмыстарын жүргізу барысында жеке шаруа қожалықтарының
сойылған 26 басының ішек-қарны және 57 бас тірі жылқының (ауыз қуысы, тері
жамылғысы, тік ішек маңайы) тері жамылғысынан материалдар алынып
зерттелінді.

Зерттеудің нәтижесінде гастерофилезге 86% жылқы залалданған. Түр-
құрамы бойынша Қазақстанның солтүстік өңірінде G.intestinalis (үлкен қарын
бөгелегі, 1458 дана) 57%, G.Һaemorroidalis (тік ішек бөгелегі, 602 дана) - 23,5%,
G.veterinus (он екі елі ішек бөгелегі, 391) - 15,3% және G.pecorum (шөп бөгелегі,
107) - 4,2% үлестері анықталып, 4 түрі тіркелді.

Ересек бөгелектер маусымның алғашқы онкүндігінен бастап,
қыркүйектің ортасына дейінгі аралықта күндіз 10-19 сағат мезгілінде ұшып
жылқыны мазалайды. Қалың болып ұшқан уақытта жылқы мазасызданып,
басын қайта-қайта шұлғып, өнімділігі төмендейді.


